
Annwyl gydweithiwr, 03/10/2022

Ddydd Gwener efallai eich bod wedi gweld 
adroddiad Arolygiaeth Gofal Iechyd Cymru 
(AGIC) yn dilyn arolwg dirybudd yn yr Unedau 
Achosion Brys ac Asesu yn Ysbyty Athrofaol 
Cymru ym mis Mehefin.

Roedd yr adroddiad yn amlinellu rhai pryderon 
yn enwedig ynghylch ansawdd profiad y claf 
a'r amgylchedd. Rwy'n cymryd y pryderon hyn 
o ddifrif ac, ochr yn ochr â'r uwch dîm arwain, 
rwyf wedi bod yn gweithio i gefnogi tîm y 
Bwrdd Clinigol Meddygaeth a chydweithwyr 
yn y llwybr gofal brys ac argyfwng (UEC) i 
wneud y gwelliannau angenrheidiol. Mae 
cydweithwyr ar draws y llwybr UEC, ac 
yn wir ar draws y Bwrdd Iechyd cyfan, yn 
parhau i weithio'n ddiflino i ddarparu'r gofal 
mwyaf priodol i gleifion o dan amgylchiadau 
heriol iawn ac rwy'n teimlo’n wylaidd ac yn 
ddiolchgar iawn am y gwaith rydych chi i gyd 
yn ei wneud. Serch hynny, mae'n rhaid i ni 
wneud y newidiadau pwysig sydd eu hangen i 
wella'r gofal a'r profiad i gleifion yn ogystal â'r 
tîm.

Rhagwelir y bydd cyfnod y gaeaf yn her 
ond rwyf am sicrhau cleifion, partneriaid a 
chydweithwyr y byddwn yn parhau i geisio 
gwella ar y cyd.

Gallwch gynorthwyo'r tîm drwy gael mynediad 
at y lefel briodol o ofal, sy'n addas i'ch 
cyflwr, boed hynny'n hunanofal, defnyddio 

gwasanaethau cymunedol fel fferyllfeydd 
neu ffonio 111 a fydd yn gallu rhoi cyngor 
i chi. Dim ond pan fydd argyfwng difrifol y 
dylid ffonio 999, lle ceir achos sy’n bygwth 
bywyd neu aelod o’r corff. Os byddwn i gyd yn 
defnyddio gwasanaethau'r GIG yn dda, bydd 
gofal brys ac argyfwng ar gael i ni os, a phryd y 
bydd ei angen arnom.

Mae cael eich brechiadau pan gewch eich 
gwahodd hefyd yn bwysig iawn ac yn darparu'r 
amddiffyniad gorau. Mae rhaglen frechu 
feirysau anadlol y gaeaf ar gyfer COVID-19 
a'r ffliw yn mynd rhagddi wrth i ni barhau i 
gynnig apwyntiadau i'r grwpiau cymwys hynny 
mewn Canolfannau Brechu Torfol, Practisau 
Meddygon Teulu a Fferyllfeydd Cymunedol.

Cysylltir ag unrhyw un sy'n gymwys i 
gael brechiad Atgyfnerthu COVID-19 yn 
uniongyrchol trwy lythyr a neges destun yn 
eu gwahodd i fynychu. Pan fydd stociau'n 
caniatáu, efallai y byddwch hefyd yn gallu cael 
eich brechiad rhag y ffliw os ydych yn gymwys 
ond efallai y bydd angen i chi fynychu ar ddau 
achlysur gwahanol i gael y ddau frechiad. 
Gallwch wirio gyda'ch Meddyg Teulu neu 
Fferyllfa Gymunedol pan fyddant yn cynnig y 
brechiad rhag y ffliw.

Rwyf wir yn annog fy holl gydweithwyr gofal 
iechyd i fanteisio ar eu brechiadau pan 
gânt eu cynnig (cefais frechiad atgyfnerthu 

COVID-19 a’r brechiad rhag y ffliw y bore 
yma). Bydd y brechiad atgyfnerthu COVID-19 
a’r brechiad rhag y ffliw yn eich amddiffyn 
chi, eich teulu a'ch anwyliaid yn ogystal â 
chleifion a'ch cydweithwyr. Mae'r rhaglen 
frechu yn rhan bwysig o gynllun gwydnwch y 
gaeaf Bwrdd Iechyd Prifysgol Caerdydd a'r Fro 
felly pan gewch eich gwahoddiad i'r Ganolfan 
Brechu Torfol, cymerwch y cam pwysig 
hwnnw. Bydd hefyd nifer o glinigau iechyd 
galwedigaethol ar gyfer cydweithwyr ar draws 
y safleoedd a bydd manylion pellach yn cael 
eu dosbarthu drwy SharePoint.

I gael rhagor o wybodaeth am y brechiad rhag 
y ffliw a dos atgyfnerthu'r hydref COVID-19 
yn cynnwys cymhwysedd ewch i'n gwefan 
drwy glicio yma <https://cavuhb.nhs.wales/
covid-19/cavuhb-covid-19-mass-vaccination-
programme/>.

Wythnos diwethaf gwnaethom ddathlu 
Wythnos Rhoi Organau a gododd 
ymwybyddiaeth o'r angen i siarad â'ch 
anwyliaid am eich penderfyniad ynghylch 
rhoi organau. Cymru yw'r genedl gyntaf i 
fabwysiadu system optio allan sy'n golygu, oni 
bai eich bod wedi cofnodi eich penderfyniad 
i beidio â rhoi organau, rhagdybir eich bod yn 
rhoi caniatâd. Dyma pam ei bod mor bwysig 
cael y sgwrs gyda'ch anwyliaid fel eu bod yn 
ymwybodol o'ch penderfyniadau.

Ers i'r gyfraith newid yng Nghymru, rydym 
wedi cyflawni'r gyfradd gydsynio uchaf o blith 
holl wledydd y DU sy'n gwneud gwahaniaeth 
gwirioneddol i fywydau pobl. Os nad ydych 
wedi cael y sgwrs “arbennig” honno eto, 
mae nawr yn amser da. Yn ddiweddarach 
yn y neges hon, rwy'n rhannu llwyddiannau 
anhygoel Tîm Trawsblaniadau Cymru a fu'n 
cystadlu yng Ngemau Trawsblaniadau Prydain, 

torri recordiau a chael 21 o fedalau anhygoel!

Llongyfarchiadau i bawb a gymerodd ran 
yn Hanner Marathon Caerdydd ddydd Sul. 
Fe wnaeth miloedd o bobl ymgasglu ar y 
strydoedd i gefnogi'r holl redwyr, gyda 18 o 
redwyr gyda'i gilydd yn anelu at godi £3,000 i 
Elusen Iechyd Caerdydd a'r Fro. Diolch am eich 
ymdrechion rhagorol ac am ysbrydoli eraill i 
gadw’n heini.

Ddydd Gwener yma o 12-1pm byddaf yn 
cynnal sesiwn “Holi Suzanne ar Teams” a fydd 
â thema Costau Byw, rhywbeth sy'n uchel ar 
agenda pawb ar hyn o bryd. Rwy'n gwybod 
y bydd llawer o gydweithwyr yn poeni am 
y misoedd i ddod a bod pryderon ariannol 
yn gallu cael effaith negyddol ar iechyd a 
lles felly rwyf am sicrhau bod pawb yn cael 
gwybod am y cymorth sydd ar gael. Rwyf 
hefyd eisiau clywed eich syniadau am beth 
arall y gall y sefydliad ei wneud i'ch cefnogi 
drwy'r cyfnod anodd hwn, felly dewch draw i 
rannu eich syniadau, mae croeso i bawb.

Yn olaf, ac yn bwysig iawn, diolch i chi am 
bopeth rydych chi'n parhau i'w wneud 
ble bynnag rydych chi'n gweithio neu'n 
gwirfoddoli ar draws Caerdydd a Bro 
Morgannwg, rwy'n gwybod bod pawb yn 
parhau i weithio'n galed iawn. Ddydd Iau 
diwethaf, gwnaeth ein Cadeirydd Charles 
Janczewski, “Jan”, gadeirio Cyfarfod Bwrdd 
BIP Caerdydd a'r Fro. Yn ystod y rhan fwyaf o’r 
cyfarfod, bu aelodau'r Bwrdd yn myfyrio ar 
bwysigrwydd cefnogi iechyd, lles a gwytnwch 
y tîm yn ogystal â balchder dwfn yn y gwaith 
rydych yn ei wneud, o ddydd i ddydd, i ofalu 
am gleifion a'ch gilydd a ddatgelwyd ym 
mhapurau'r Bwrdd a'r trafodaethau.

Rydym wir yn cydnabod eich ymrwymiad a'ch 
proffesiynoldeb. Pam na ddewch chi draw i'r 
Cyfarfod Bwrdd Cyhoeddus nesaf i chi gael 
clywed y trafodaethau eich hun — mae croeso 
i bawb. Cynhelir y cyfarfod yn Ysbyty'r Barri ar 
24 Tachwedd. Bydd mwy o wybodaeth ar gael 
ar y wefan yn nes at yr amser.

Dymuniadau gorau

Suzanne 

Rhaglen Llawfeddygaeth Drwy 
Gymorth Robot 

Ym Mwrdd Iechyd Prifysgol Caerdydd a'r 
Fro rydym yn falch o fod yn rhan o Raglen 
Llawfeddygaeth Drwy Gymorth Robot arloesol 
a gyflwynwyd gan Lywodraeth Cymru, a 
gynlluniwyd i wella canlyniadau i gleifion 
canser drwy gynyddu nifer y cleifion ledled 
Cymru sy'n gallu manteisio ar lawdriniaeth 
sy’n creu archoll mor fach â phosibl.

Dechreuodd meddygon ymgynghorol yn 
ein Bwrdd Iechyd gynnal llawdriniaethau 
ar gleifion y colon a'r rhefr yr haf hwn gan 
ddefnyddio Robot Versius CMR Surgical i 
gynnal llawdriniaethau cymhleth yn ofalus 
trwy weithredu pedair braich robotig o 
gonsol agored annibynnol. Mae'r Rhaglen 

Genedlaethol yn darparu manteision amlwg 
gan gynnwys llai o boen, creithio ac amser 
gwella i gleifion.

Dywedodd yr Athro Jared Torkington, 
Llawfeddyg Ymgynghorol y Colon a’r Rhefr: 
"Rydyn ni'n llawn cyffro am ddechrau'r rhaglen 
robotig unigryw yng Nghymru, gyda'r bwriad 
o wella ansawdd llawdriniaeth, i ddenu 
a chadw cydweithwyr a gweithio gyda'r 
cyhoedd wrth dynnu sylw at bwysigrwydd 
canfod symptomau cynnar a'r rhaglen sgrinio 
bresennol ar gyfer canser y coluddyn a 
chanserau eraill."

Dywedodd Timothy Simms, un o'r cleifion 
a gafodd lawdriniaeth y colon a’r rhefr yn 
ddiweddar gyda’r tîm llawfeddygol yn YAC i 
gael polyp wedi’i dynnu o'i golon sigmoid: "I 
mi roedd yn fwy dymunol na llawdriniaeth 
arferol. Esboniodd Mr Horwood beth oedd 
ynghlwm â'r peth, roedd yn glir ac yn 
gryno ac roedd yn swnio'n fwy apelgar na'r 
llawdriniaeth gonfensiynol. Doedd gen i ddim 
pryderon o ran cael y llawdriniaeth, roedd 
popeth wedi cael ei egluro i mi ac fe aeth 
popeth yn union yn ôl y disgwyl. Fy mhryder 
mwyaf oedd yr amser gwella oherwydd o 
ystyried fy oedran i, alla i ddim fforddio 
colli unrhyw amser, ond mae'r math yma o 
lawdriniaeth yn wellhad cyflymach felly roedd 
hynny'n fantais arall. Mae'n ddyddiau cynnar 
ond dwi'n hapus iawn gyda sut aeth popeth."

Gyda hyfforddiant eisoes ar y gweill, bydd ein 
timau gynaecoleg hefyd yn anelu at ddechrau 
llawdriniaeth robotig ar gyfer llawdriniaethau 
oncoleg yn yr hydref. 

I ddarllen mwy am y prosiect hwn a beth mae 
hyn yn ei olygu i gleifion ledled Cymru, ewch 
i’r dudalen we hon.

Clinig Lloeren Gwasanaeth Rhywedd 
Cymru ar waith ar gyfer cleifion yn y 
gogledd

Yn ddiweddar, mae Gwasanaeth Rhywedd 
Cymru wedi cyrraedd carreg filltir o ran 
darparu gofal ar draws Cymru wrth i'r clinig 
lloeren cyntaf gael ei gyflwyno i gleifion yng 
ngogledd Cymru.

Wedi'i leoli yn Ysbyty Dewi Sant yng 
Nghaerdydd, mae Gwasanaeth Rhywedd 
Cymru yn wasanaeth trydyddol sy'n darparu 
gofal holistaidd sy'n canolbwyntio ar y claf 
ac mae’r ffocws ar yr agweddau hormonaidd, 
seicolegol a chymdeithasol ar drawsnewid.

O ran darparu gwasanaethau i gleifion ledled 
Cymru, hyd yma mae cleifion naill ai wedi 
cael mynediad at apwyntiadau clinig yn 
rhithwir, neu wedi teithio i'r brifddinas ar gyfer 
apwyntiadau wyneb yn wyneb.

Gydag ymrwymiad i ddarparu darpariaeth 
decach i gleifion drwy gynnig apwyntiadau 
wyneb yn wyneb, mae'r Gwasanaeth wedi bod 
yn gweithio gyda chydweithwyr i ddatblygu 
clinigau lloeren ar draws y wlad i sicrhau bod y 
rhain yn fwy hygyrch i fwy o unigolion.

Bydd y clinigau, sy'n cael eu rhedeg gan 
glinigwyr Gwasanaeth Rhywedd Cymru, yn 
cael eu cynnal bob mis, gyda chleifion yn cael 
cynnig apwyntiadau yn seiliedig ar eu safle ar 
y rhestr aros ond gyda dewis o leoliad; boed 
hynny'n rhithwir, yng Nghaerdydd neu yng 
Ngogledd Cymru o hyn ymlaen.

Cynhelir y clinig lloeren cyntaf ym Meddygfa 
Panton, Treffynnon gyda Rheolwr y Practis a'r 
tîm ehangach yn gweithio'n ddiflino ar y cyd 
â'r gwasanaeth i sicrhau bod y clinigau hyn yn 
weithredol.

Dywedodd llefarydd o Bwyllgor Gwasanaethau 
Iechyd Arbenigol Cymru (WHSSC): "Fel 
comisiynwyr y gwasanaeth rydym yn falch 
iawn ac yn gefnogol o agor y clinig lloeren 
newydd. Mae dod â gofal yn agosach at gartref 
i gleifion yn amcan allweddol i WHSSC ac mae 
hon yn enghraifft dda iawn o sut mae'r tîm 
wedi gweithio'n galed i roi cleifion wrth galon 
datblygu gwasanaethau ac rydym yn dymuno 
pob llwyddiant iddynt."

Mae Gwasanaeth Rhywedd Cymru yn 
gobeithio parhau i ehangu ei ddarpariaeth 
o glinigau lloeren ledled Cymru yn ystod 
y deuddeg mis nesaf i sicrhau bod mwy o 
unigolion yn gallu cael apwyntiadau wyneb 
yn wyneb gyda chlinigwyr, yn agosach at eu 
cartrefi.

*Yn y llun (Chwith-Dde) Victoria Cooper, 
Derbynnydd Ym Meddygfa Panton, Elen Heart, 
aelod o’r gymuned LHDTC+, Jenny-Anne Bishop, 
aelod o’r gymuned LHDTC+, Dr Sophie Quinney, 
Cyfarwyddwr Clinigol Gwasanaeth Rhywedd 
Cymru a Janis Davies, Derbynnydd Meddygfa 
Panton.

AWTTC yn cyhoeddi Adroddiad 
Blynyddol IPFR 2021-2022

Gan adrodd ar waith timau Ceisiadau Cyllido 
Cleifion Unigol (IPFR) ar draws Byrddau Iechyd 
a Phwyllgor Gwasanaethau Iechyd Arbenigol 
Cymru (WHSSC) ar gyfer cleifion yng Nghymru, 
lluniwyd yr adroddiad blynyddol diweddaraf 
gan Ganolfan Therapiwteg a Thocsicoleg Cymru 
Gyfan (AWTTC). Mewn blwyddyn heriol arall i'r 
GIG yng Nghymru mae paneli IPFR wedi parhau i 
ddarparu gwasanaeth prydlon ac effeithlon.

Meddai'r Athro James Coulson, Cyfarwyddwr 
Clinigol, AWTTC: "Roedd y flwyddyn 2021–2022 
yn parhau i fod yn her i'r GIG yng Nghymru. 
Gwnaeth y pandemig COVID-19 ychwanegu 
straen at wasanaethau ond gwnaeth hefyd 
herio sut roedden ni'n gweithredu yn y GIG ac 
arweiniodd at lawer o newidiadau i ymarfer er 
gwell.

"Parhaodd yr arfer o symud i gyfarfodydd panel 
rhithwir ar gyfer llawer o baneli Ceisiadau 
Cyllido Cleifion Unigol (IPFR) a bydd yn 
ddiddorol gweld a fydd paneli'n parhau i ddilyn 
yr arfer hon yn y dyfodol.

"Mae'n galonogol gweld, er gwaethaf y pwysau 
allanol a roddir ar aelodau'r panel, bod ansawdd 
yr IPFRs a ystyrir a'r broses sy’n sail iddynt 
yn parhau i wella." Darllenwch Adroddiad 
Blynyddol IPFR llawn 2021-2022 a darllenwch 
rifynnau blaenorol o Adroddiad Blynyddol IPFR 
yma.

Da iawn Angela ar gipio Gwobr 
Rheolwr y Flwyddyn

Llongyfarchiadau i Angela Hughes, 
Cyfarwyddwr Cynorthwyol Profiad y Claf, 
Bwrdd Iechyd Prifysgol Caerdydd a'r Fro am 
ennill Rheolwr y Flwyddyn yng Ngwobrau 
Cenedlaethol Rhwydwaith Profiad y Claf 
(PENNA) ddydd Mercher 28 Medi 2022.

Gwobrau PENNA yw'r rhaglen wobrwyo gyntaf 
a'r unig un i gydnabod arfer gorau ym maes 
Profiad y Claf ar draws pob agwedd ar iechyd a 
gofal cymdeithasol yn y DU.

Mae ymroddiad Angela i Brofiad y Claf yn 
deillio o'i chefndir fel Nyrs Gofal Critigol a’i 
hawydd i wneud ei gorau dros gleifion, eu 
teuluoedd a'u cymunedau lleol gan gynnwys 
grwpiau anodd eu cyrraedd.

Dechreuodd Angela ei gyrfa nyrsio yn 1986 
fel Myfyrwraig Nyrsio. O wrando ar adborth 
cleifion, gofalwyr a theuluoedd yn ystod ei 
chyfnod ar y wardiau, cafodd ei hysbrydoli i 
wneud gwahaniaeth drwy wella gwasanaethau 
a defnyddio'r dysgu hwn i wneud newid 
cadarnhaol, gan weithio ar brosiectau drwy 
gydol ei 36 mlynedd diwethaf o wasanaeth 

y GIG. Cymerodd rôl uwch yn y Tîm Pryderon 
yn 2010 ac wedyn fe'i penodwyd i rôl 
Cyfarwyddwr Cynorthwyol Profiad y Claf yn 
2015.

Mae Angela'n frwd dros leihau 
anghydraddoldebau iechyd yn y cymunedau 
lleol, gan wella mynediad at wasanaethau ac 
mae bob amser yn chwilio am ffyrdd newydd o 
wneud gwell defnydd o adnoddau.

Dywedodd Angela: "Roeddwn wrth fy modd fy 
mod wedi cael fy enwebu gan fy nhîm. Rwy'n 
gwerthfawrogi eu hamser a'u hymdrechion 
wrth gasglu adborth gan y llu o bobl yr wyf 
wedi bod yn ffodus iawn i weithio gyda nhw 
yn y Bwrdd Iechyd ac ar draws Cymru. Mae'n 
hyfryd ennill gwobr am waith sydd mor bwysig 
i fi a’m tîm ac mae’n wych bod hyn yn cael ei 
gydnabod yn genedlaethol."

Yn ystod y gwobrau, sydd yn eu 12fed 
flwyddyn, daeth y gymuned Profiad y Claf 
at ei gilydd ar gyfer digwyddiad dathlu ym 
Mhrifysgol Birmingham. I ddarllen mwy am 
Wobrau PENNA ac enillwyr eleni ewch i'w 
gwefan - Rhwydwaith Profiad y Claf

Meddyg Ymgynghorol mewn 
Meddygaeth Liniarol, Melanie 
Jefferson, yn ymddeol

Llongyfarchiadau i Melanie Jefferson sy'n 
ymddeol o Fwrdd Iechyd Prifysgol Caerdydd 
a'r Fro. Drwy gydol ei gyrfa hir a chyfoethog, 
cyflawnodd Melanie lawer iawn gan gyfrannu 
at les miloedd o bobl, a’u hanwyliaid, wrth 
iddynt brofi eu salwch terfynol.

Daeth Mel yn feddyg ymgynghorol mewn 
meddygaeth liniarol yn 1997. Fel myfyriwr 
yng Ngholeg Meddygaeth Prifysgol 

Cymru, cwblhaodd BSc ychwanegol mewn 
Ffisioleg, ac, ar ôl cymhwyso, cynhaliodd ei 
chyflawniadau academaidd uchel drwy ddod 
yn Aelod o Goleg Brenhinol yr Ymarferwyr 
Cyffredinol ac Aelod o Goleg Brenhinol y 
Meddygon, a derbyniodd ei Chymrodoriaeth 
yn 2002.

Dyma oedd gan ei thîm i'w ddweud amdani:

"O'r cychwyn cyntaf mewn meddygaeth 
liniarol, roedd Mel yn feddyg eithriadol ac 
yn aelod gwych o'r tîm. Roedd ei sgiliau 
cyfathrebu tawel, tyner ac arweinyddiaeth tîm, 
ynghyd â bod yn glinigwr gwych, yn golygu 
ei bod yn uchel ei pharch ymhlith ei holl 
gydweithwyr, roeddent yn hoff iawn ohoni ac 
yn ymddiried ynddi.

"Gwnaeth peth o'i hyfforddiant yn Rhydychen 
a Reading cyn dychwelyd i hosbis Holme 
Tower Marie Curie lle cafodd ei phenodi wedi 
hynny yn feddyg ymgynghorol. Pan symudodd 
i Ysbyty Athrofaol Cymru roedd hi'n amlwg 
ei bod mewn sefyllfa ddelfrydol i gyflwyno 
newid er mwyn sefydlu gwasanaethau gofal 
lliniarol integredig o fewn yr ystod eang o 
arbenigeddau y bu'n gweithio gyda nhw. 
Daeth yn glinigwr arweiniol ym maes gofal 
lliniarol arbenigol ym Mwrdd Iechyd Prifysgol 
Caerdydd a'r Fro, cadeiriodd y pwyllgor 
hyfforddiant arbenigol yng Nghymru o 2006-
13, ac yn ystod y cyfnod hwnnw, hi hefyd 
oedd y Cynghorydd Arbenigedd Rhanbarthol.

"Fe wnaeth ei chariad at addysgu helpu i 
lunio’r cwricwlwm israddedig meddygol 
newydd sy'n seiliedig ar broblemau, a 
dangosodd sut mae gwybodaeth a sgiliau 
meddygon iau mewn gofal lliniarol wedi 
cynyddu wrth iddynt fynd i ymarfer. Fel 
arweinydd gwella ansawdd yn y maes gofal 
diwedd oes, cafodd ei chroesawu gan grŵp 

CYSWLLT Y PRIF WEITHREDWR

https://patientexperiencenetwork.org/awards/


7

archwilio ar y cyd y Rhaglen Gwella Ansawdd 
Iechyd (HQIP) ledled Cymru a Lloegr.

"Mae Mel wedi bod yn gydweithiwr tawel, 
diymhongar, caredig a doeth i bawb y mae hi 
wedi gweithio gyda nhw ac mae ei chyfraniad 
i ofal iechyd wedi bod yn gyson ac o'r safon 
uchaf. Mae cydweithwyr o bob gradd wedi 
gwerthfawrogi ei chyngor ar ofal mewn 
sefyllfa gymhleth. Mae llwyth o gleifion a'u 
teuluoedd wedi elwa'n fawr ar ei sgiliau a'i 
gofal tosturiol a'i chefnogaeth. Bydd colled 
fawr ar ei hôl pan fydd hi'n ymddeol."

Tîm Trawsblaniadau Cymru yn ennill 
21 medal yng Ngemau Trawsblaniadau 
Prydain

*Yn y llun (Chwith-Dde) Jonathan Baldwin, Kyle 
Foster, Lewis Evans, Clementina Umeh 

Yn dilyn llwyddiant Tîm Trawsblaniadau 
Cymru yng Ngemau Trawsblaniadau Prydain, 
rhoddwyd arian gan y Pwyllgor Cronfeydd 
Elusennol i gefnogi’r tîm dros y 5 mlynedd 
nesaf.

Mae Elusen Iechyd Caerdydd a'r Fro wedi 
cefnogi Tîm Trawsblaniadau Cymru dros y 

blynyddoedd diwethaf i ddathlu rhoi organau 
ac i annog cleifion i fyw bywydau iach.

Cynhaliwyd Gemau Trawsblaniadau 
Prydain eleni yn Leeds a llwyddodd Tîm 
Trawsblaniadau Cymru i ennill 21 medal wych 
gan gynnwys naw medal aur, saith medal arian 
a phum medal efydd, gydag un aelod o'r tîm 
yn gosod Record Brydeinig newydd.

Nid dim ond curo record Prydain ar gyfer 
chwaraeon trawsblaniadau wnaeth Lewis 
Evans, ond fe gurodd y record byd bresennol 
am athletwr sydd wedi cael trawsblaniad 
trwy redeg 100m mewn dim ond 10.99 eiliad. 
Llongyfarchiadau enfawr i chi gyd - mae hwn 
yn gyflawniad anhygoel.

Roedd y Pwyllgor Cronfeydd Elusennol yn 
falch iawn o gefnogi'r cais, gan ei fod yn 
rhoi cyfleoedd i gleifion sydd wedi cael 
trawsblaniadau ym Mwrdd Iechyd Prifysgol 
Caerdydd a'r Fro gadw'n heini, a chymryd rhan 
mewn chwaraeon sydd yn eu tro yn cefnogi 
eu hiechyd a'u lles drwy ysgogi'r tîm i wneud 
ymarfer corff.

Os hoffai eich adran wneud cais am arian i 
gefnogi prosiectau fel yr un yma, anfonwch 
e-bost at fundraising.cav@wales.nhs.uk 

Os hoffech wybod mwy am Dîm 
Trawsblaniadau Cymru, cysylltwch â Shaun 
Thomas Shaun.Thomas2@wales.nhs.uk

Am fwy o wybodaeth, ewch i wefan Elusen 
Iechyd Caerdydd a'r Fro.

